
AGAKIZA SI IGIKINISHO ( Igicye cya cumi na karindwi) 

Ntangiye kino kiganiro mbashimira ko mukunda gufata umwanya wanyu kugirango mutege amatwi ibyo Imana iriho itubwira muri ino minsi ikomeye ibanziriza ukugaruka kw’Umwami wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’ abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nitwambare imbaraga kuko igihe cyo guhemba no guhana kiri bugufi. Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “.  
Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 
Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     

Twibutsanye rero ko ari icyumweru cya cumi na karindwi tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye . Ku kibazo cya gatanu kitubaza intambwe zo mu Gakiza izarizo, twatangiye kuziganiraho mu byumweru bishize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe ya mbere, twarayiganiriyeho mu buryo burambuye. Ubu turiho tuganira ku ntambwe ya kabiri, ariyo Kwimuka. 

Tumaze iminsi tuganira ku kibazo kijanye no kwimuka ariko kwiyeza, ariko  kwihana,  kuko mba numva ari intambwe ikomeye cyane mu mibereho y’abakizwa, kandi nkaba nzi ko iyo ntabwe utayikoze neza ko  n’ibi turiho tuvuga ko ntabwo yabigeraho ; ni nacyo gituma numva twayitindaho, tukayisobanura neza uko Imana itubashishije. Twavuze ko kwimuka ko ari ngombwa cyane kuko Imana itabasha kubanira na twe mu bundi bwami aribwo bwa Satani twavukiyemo ku bwo kuvuka turi abanyabyaha. Twavuze ko  kugirango twimuke tumaramaze ko tugomba gukora intambwe na none 3. Arizo, kwiyambura, kwiyuhagira no kwambara. Tumaze kuganira ku bijanye no kwiyambura ibitekerezo bibi twavukanye, ku kwiyambura imibiri yacu hamwe no kwiyambura iby’isi. Ubushize, twatangiye kuganira ku kibazo kijanye no kwiyambura abantu. 

 Abantu  twiyambura, twabashize mu byiciro 3 
1. Kwirinda abatuyobya 

2. Kwiyambura no Kuvavanura n’abo tudasangiye urugendo

3. Gukura amaso ku bantu tukiringira Uwiteka wenyene.  

 Tukaba tumaze kuganira ku gice kijanye no kwirinda abatuyobya, tukirinda kuyoborwa n’abana b’abantu nka twe, batuyoboresha cyane cyane amahame y’amadini, ahubwo tugahugukira gusoma no gusobanukirwa n’Ijambo ry’Imana rikaba ariryo rituyobora. 

 Tumaze no kuganira  ku gice kijanye no kwiyambura abantu mu kurekeraho kwivanga n’abo tudasangiye urugendo, ni yo yoba uwo twubakanye, n’iyo boba abana bacu, n’iyo boba incuti zacu cangwa abakoresha bacu n’abadufiteho ubutegetsi ubwaribwo bwose. Tugomba gutera umugongo gahunda zose twasangira nabo zitari mu bushake bw’Imana. Tugomba kuja muri za Gahunda zitwunga n’Imana, tukava muri za gahunda zadutandukanya n’Imana, n’iyo abo twazisangiraga kera boba batabyemera kandi batabishaka. Twaremewe kunezereza Imana, ntabwo twaremewe kunezereza abana b’abantu. Umuntu wese ashaka kwitambika mu mibanire yawe n’Imana, mu mikoranire yawe n’Imana, mu murimo usangiye n’Imana, umuzibukire kuko ashobora kugusubiza inyuma no kukugusha ugasubira mu  byaha. Twivangure n’abana b’abantu, ahubwo twivange n’Imana yo yonyene ni we mwungere wacu mwiza. 

Ubushize, twavuze ko tugomba kwiyambura abantu bose, tukarekeraho guhanga amaso abantu abaribo bose, natwe ubwacu ntitugasubire kwihanga amaso, twiyemera. Kandi, twirinde guteshuka mu bigeragezo turimo, ntitukigere dushakisha ibisubizo ahandi atari ku Mana.  Duhamagariwe rero kwiringira mu Mana imwe rudende. 

Uno munsi, turaganira ku kungene tugomba gukura amaso kuri Satani. Turangize tuganira ku butumwa Imana yaduhaye ku bw’icyunamo turimo. 
5.  Ugomba gukura amaso kuri Satani 

Umuntu wese agomba kumenya  uwo mwanzi uwariwe kugirango abashe kumwirinda. Ni we mwanzi mubi  tugira muri ino si. Ni we waduteje imibabaro yose duhura nayo. Nk’uko abakunzi bacyu baba bakoreshejwe n’Imana, ni ko n’abanzi bacyu baba bakoreshejwe na Satani. Satani ni Umwuka, ntabwo atugaragarira, ahubwo agendera mu bantu akaba aribo akoresha. Lero, nta wundi mwanzi tugira atari Satani. Nta muntu ari umwanzi wawe, ni Satani uryanisha abantu akabacamo ibice, akabakoreramo, akabosha nabi.  Kandi ibyo birumvikana rwose, kuko  nta kindi yabacyo kuri twe, kuko imbere yo kutwanga twebwe, yabanje kwanga Imana yacu, ariwe Data wa twese waduhanze. None se, haruwanga umubyeyi ngo akunde umwana, kandi nta n’uwakwanga umwana ngo akunde umubyeyi.  Ariko ikibabaje, n’ uko hariho abantu, n’abiyita  abo mu nzu y’Imana bahura n’ibibazo, bamara kunanirwa no kwihangana, bakaja gushakishiriza ibisubizo kwa Satani banyuze ku bapfumu, kuri za nyabingi, cyangwa ngo bakagera n’i kuzimu.  Gushakishiriza ibisubizo by’ibibazo byacu mu bapfumu, ni ubujiji, bukomoka mu  kutamenya Imana n’imbaraga zayo. Kutamenya Imana bikabyara kutizera Imana. Kandi kutizera kugaturuka ku kutamenya Ijambo ry’Imana. Kuko kwizera, ni ukwemera ko Ijambo ry’Imana ari ukuri. Rero, kumenya Ijambo ry’Imana tukaba ari  ryo twiyambaza mu bihe byose, ni byo ngenzi mu buzima bwacu. 

 Akenshi, usanga indwara yananiye abaganga ijanywa mu bapfumu, tukibagirwa ko ibyananiye abantu ko bishobora Imana yo yonyene. Abakristo, nabo ubwabo bakibagirwa Imbaraga z’Imana zibarimo kandi zibakoreramo.  Ugasanga, ha gukoresha ububasha Imana yabahaye ngo bisengere cyangwa basengere abandi bakire cyangwa basubizwe  mu bibazo binyuranye bahura nabyo, ugasanga nabo baguye mu mitego y’abatarakizwa. Umwami wacu Yesu-Kristo yadusigiye ububasha bwe bwose ngo tubukoreshe, ntibyumvikana lero uburyo twirukira kwa Satani iyo rukambye ha kwirukira mu Mana yacu.   Umwami wacu Yesu –Kristo, yohereje intumwa ze kuvuga ubutumwa bwiza arababwira ati : 

  “ Kandi, ibimenyetso bizagumana n’abizera n’ibi :  Bazirukana abadayimoni,  mw’Izina ryanjye, bazavuga indimi nsha, bazafata inzoka, kandi nibanywa ikintu cyica, nta cyo kizabatwara na hato, bazarambika  ibiganza ku barwayi bakire “ Amen .  Mariko 16 ; 17-18 

Urumva lero, dufite imbaraga n’ububasha byo kwirukana umwanzi kuko dufite Umwami w’Abami  muri twebwe , twarangiza, injiji turizo tukaja gushakisha imbaraga mu wo tuzirusha kandi atatwishimiye, atwanga urunuka. Ubundi, twumva Satani yakwivuguruza ate? Ko ariwe uduteza ibibazo, yabidukiza ate ? Ahubwo iyo umwirukiye, aba abonye umwanya wo kubikomeza no kugutesha umutwe . None se ko  Umwami wacu Yesu-Kristo we ubwe ko yatwibwiriye ati : “ Icyo muzasaba cyose mw’izina ryanjye, Data azakibaha “. Arongera muri Matayo : 21 : 22, aratubwira ati :   “ Kandi ibyo muzasaba mwizeye muzabihabwa byose . “  byose, atanakimwe akuyemo, kuko afite byose. None  ko ariwe ufite ibisubizo by’ibibazo byacu byose, kuki tutamwemera, kandi ari nawe yaremye byose, na twe akaturema? 

Abantu benshi ntibazi ko abapfumu ari abakozi beruye ba Satani, kandi ntibazi ko amasezerano  ugiranira n’umupfumu ko uba uyagiranye na Satani . Ntibazi ko umupfumu ariwe murozi mukuru. Abantu benshi iyo abarozi babaroze birukira mu bapfumu ngo nibo bashobora kubavura. Ubwo ni ubujiji twese twahozemo tutaramenya umutabazi wacu Yesu-Kristo ngo tumwakire tubane nawe, ahore aturengera. Uzarebe, ntawavuwe n’umupfumu akira burundu, ahubwo ahora arogwa iteka ryose akama amwirukira. N’ukuvuga ko iyo amaze kukubona nawe ubwe  aza arakwirogera kugirango wame iwe umushira amafranga. Iyo uyabuze no kukwica arakwica kuko nta rukundo agufitiye.  Ubundi, tuba tuja he ? ko Yesu yavuze ko nitwananywa n’ibyica, ko twe abizera ntacyo bizadutwara, kuko dufite muri twe Umwuka Wera w’Imana wo kuturogora. Ubundi byadutwara iki iyo twuzuye Umwuka Wera utabasha kubana n’ibya Satani. Ugomba kubisenya ukabihindura ubusa. Twebwe tugire ukwizera gusa, n’iyo twarorwa Umwami Yesu yatwirogorera. 

Hari ubuhamya mfite bw’umuvandimwe yakunda kuja mu bapfumu kuberako yarafite abaturanyi  ngo bahora bamuroga. Noneho, igihe cyose yamayo kuko ngo bama bamuroga buri gihe. Noneho umunsi umwe umupfumu aramubwira ati , ugende ushake amafranga 300.000 frbu, nurangiza uyanzanire ngutsirikire urugo hatazagira usubira kubaroga.  Amaze kuyabona yarayamushiriye, ubwo sinzi ibyatsi yamutekereye, aramubwira ati  ntakizasubira guturukira mu rugo rwawe. Umupfumu  amaze kurya ayo mafranga ayamaze , amutumaho.  Ati noneho, ubu, uragomba kuzana imiliyoni eshanu  byose  tukarangiza burundu burya ntabwo byarangiye. Undi ati narinzi ko byose mwabirangije nk’uko mwabimbwiye, ati kandi  narinzi ko ndi umwana wanyu  ko mukwiye no kumfasha  mukantabara, none ndumva  ibyo mumbwiye ntabishobora, ngiye kwizera Imana yo yonyene izantabara. Uwundi ati utayazanye tuzakwica . Uwundi ati muzashake munyice amafranga munsaba ntaho nayakura. Ubwo Satani yari bumunige ari ku munsi wa gatandatu, Imana ku munsi wa kane irambwira ngo  buce uja I wanyu. Naragiye mu byukuri ntazi ikinjanye, ndavuga nti ibyaribyo byose, n’ubundi nari nkumbuye ab’iwacu. Nagezeyo ari nimugoroba ku munsi wa Gatanu. Ndarayo, bukeye nko mu masasita mbona uwo mwene wacu, twicaranye arakebanye, azanye urufuro mu kanwa, aradadaraye, atangiye gusemeka nk’ugiye gupfa.  Namurambitseho ibiganza nirukana Satani mw’Izina rya Yesu, mu kanya gato mbona biramurekuye.  Namugiriye inama yo guta byose ibyo yavanye mu bapfumu, no kwegera Imana . Imbere y’uko biza kumuniga, byahora binamutura hasi agata ubwenge. Nagerageje gukomeza kumwegera, no kumuganiriza ku Gakiza, arateba yakira Yesu, yaturira imbere y’Itorero, avuga uburyo yahora aja kuraguza, afata umwanzuro wo gukurikira Yesu, abatizwa mu mazi menshi, yizera Imana iramukiza. Ubu ntacyitura hasi, yarakize neza arashima Imana. Kwiringira muri Satani ngo umushakaho ibyiza ni ubujuju, kuko nta cyiza ajya agira. Kuja mu bapfumu, ni  ukwishakira urupfu, kandi ukarinda kurugura amafranga. Urapfa kandi  ugapfa warakenye utwawe twose baratukumazeho. Ejo arakubwira ati : Zana kirya, ejo bundi ati zana kiriya, ugashiduka n’imyenda warayigurishije ngo ubone ibyo umuha.  Nukuri, nahugurira buri muntu kwiringira mu Mana yo yonyene rudende. Imana ishoboye byose, ntiyigeze ineshwa ku rugamba. Kandi , iduhera ubuntu, iduhera urukundo idufitiye kuko turi abana be. Ntakiguzi idusaba cy’ibyiza idukorera . Ni cyo gituma ibabazwa cyane, n’abiyita abana be, ariko ntibamwizere, bakaja gushakira ibisubizo ahandi. Kuja gushakishiriza ibisubizo kwa Satani hoho, birarengeje, ni amahano. Imana iduhera ubuntu, nta biguzi adusaba kugirango adutabare, adusaba kwiringira muri we gusa. Ariko umwanzi wewe, uburyarya bwe bwo kutwemerera ibyiza atabyo agira, turabugura ibyacu. Imibabaro aduteza, turayigura. 

 Imana ibibonamo agasuzuguro gakabije, kandi yanga agasuzuguro kubi. Ni nko kubwira Imana ngo ntacyo umaze.  Imana n’iyicyubahiro kandi yita ku cyubahiro cye. Ibi ndakomeza kubishimangira kuko birakomeye.  Imana ikunda abayubaha bayirukira muri byose kandi bayigandukira nk’uko Ijambo rye ribitubwira ngo : “ Ntabaza nzagutabara nkwereke ibikomeye biruhije utamenya “. ( Yeremiya 33 : 2 ). Ni koko, uwubaha Uwiteka, ntacyo azabura nk’uko Ijambo ry’Imana ribitubwira riti : ‘’ Kubaha Uwiteka bitera ubugingo. Umwubashe azahora ahaze, ntazagerwaho n’ibibi’’. Ubundi, twe nta kindi dufite gukora, ni ukwubaha Uwiteka akaba ari we twizera wenyene, ahasigaye, ni we uzikorera ibikomeye mu bugingo n’ubuzima bwacu. Ubundi, twese uno munsi Imana iratubaza kubera iki duta imitwe mu bibazo duhura nabyo twirukira ku mwanzi , atakindi ashoboye kiretse kwiba no kurimbura ? Imana irakomeza ikatubaza ngw’ese, umutabazi wanyu, ntakiriho yarapfuye ? Kandi  kwirukira Satani, ni ugukoza isoni Imana, tuyikoza isoni imbere ya Satani. Aboba bakija mu bapfumu, hamwe n’abigeze kujayo batarihana, bapfukame, basabe Imana imbabazi, bitandukanye n’umwanzi, basabe Yesu ahanaguze amaraso ye amasezerano bagiranye n’I kuzimu. 
Ijambo ry’Imana riri mu 2 Bami ba 1 ; 2- , ritwereka uburyo Imana yanga urunuka icyaha cyo              kwiringira mu bapfumu aribo bakozi ba Satani : “  Icyo gihe, Ahaziya yahanutse mu idirisha, ry’insobekerane  ry’icyumba cye I Samariya aragwa, akurizaho kurwara. Bukeye atuma intumwa arazibwira ati: ‘’ Ni muje kundaguriza Belizebubi imana ya Ekuroni ko nzakira iyi ndwara.  Ariko marayika w’Uwiteka, abwira Eliya w’I Tishubi ati : Haguruka, ujye guhura n’intumwa z’Umwami w’I Samariya uzibwire uti : Ese icyatumwe muja kuraguza Belizebubi ikigirwamana cya Ekuro, ni uko nta Mana iri muri Istraeli ?. Icyo ni cyo gitumye  Uwiteka avuga ngo : ‘’  Ntuzabyuka ku gisasiro uryamyeho, ahubwo uzapfa nta kibuza “. Kandi ni ko byagenze nk’uko bivugwa ku murongo wa 17 ngo , “ bukeye aratanga nk’uko ijambo ryavugiye muri Eliya ryari riri “.  
Tumenye rero ko turetse no kutabonera ibisubizo mu bindi cyangwa abandi tuja kubishakamo, tuzanahanwa n’Imana. Izaduhana kuko twayisuzuguye. Tugendane ubwenge, n’ayo ahandi hoho bizatugora. Icyo nababwira hano, ni uko ntawakinisha kubaho mu buzima bwo kutizera. Utabasha kwizera abishakishe abishikire kandi abisabe Imana izabimufasha. Nayo ahandi hoho ni uwo kurimbuka. Ntitwiyobagize ko mu Bwahishuwe mu gice cya 21 : 8, ko handitse ko abanyabwoba n’abatizera ko ari bo bari ku rutonde rwa mbere rw’abazarimbuka, baza imbere y’izindi nkozi z’ibibi byose. Kandi n’Ab’Istraeli, bari bakwiriye kutubera akabarore. Nta kindi cyatumye batagera i Kanani bakarimbukira mu Butayu, ni ukwitotomba kwabo, kubera ko batigeze bamenya Imana, habe no kuyizera, habe no kuyishima kuko ntibigera banyurwa, bahora bipfuza.       

Muri ino minsi, hari abapfumu b’ubwoko bwinshi. Cyane cyane abakizwa babonye ubundi bwoko bw’abapfumu. Abahanuzi babahinduye abapfumu. Birigwa biruka inyuma yabo ngo babahanurire. Ugasanga umuntu yirigwa yirukanga mu byumba by’amasengesho birimo abo twita abahanuzi ngo bamenye ibyabo. Guhora abantu birukanga ku bahanuzi birimo ingaruka mbi nyinshi mu mibanire yacyu n’Imana. Bituma dutakaza imishikirano yihariye yacu n’Imana. Erega tunamenye ko Imana itavuga buri munsi, kandi Imana ntivugishwa n’uko twebwe tubishaka, ivuga yo ubwayo yabigambiriye.  Kandi Imana, irashaka kwivuganira na buri Mwana we, ahubwo, ni twe tuyibangamira mu guhoza imbere yacu ibiyibuza kutugeraho. Kandi Imana ifite uburyo bwinshi bwo kutuvugisha. Yaduha amayerekwa, yatuvugisha n’ijwi ryayo,  yadukorera ibitangaza, ndetse n’abahanuzi n’abavugabutumwa, ndetse n’abigisha b’Ijambo ry’Imana, Imana irabadutumaho, yo ubwayo mu bushake bwayo tutarinze kwirukanga inyuma y’abana b’abantu .  Reka Imana ikorane nawe uko yagambiriye n’uko yabiteganije. Reka kuyivangira. Twige guhora duteza imbere guhorana n’Imana mu biganiro bihoraho. Ikindi, ntitwakwibagirwa ko hariho n’abo twirukira ngo baraduhanurira kandi ari abahanuzi b’Ibinyoma. Abandi barahanurira mu mwuka wa Satani, ariko bakatwemeza ko bahanura mw’Izina ry’Imana. Tugendane ubwenge kandi ntukisuzugure, ibyo ikoresha abandi na we yabigukoresha. N’abo bahanuzi ureba ukabona umenga ni ibitangaza, si ko bimeze. Ni abantu nkawe, Imana yabashishije kwiconecta nabo mu buryo budasanzwe kandi na we shira akabaraga mu gusabana n’Imana, uyishake umaramaje, uzayibona kandi izagukoresha igukoreremo.    
N’ukuri, dusoza bino biganiro twakomeza tugashimangira ko Imana iri kudusaba kwivangura n’ibitari Imana byose, kugirango twivange n’Imana yo yonyene, umubyeyi wacu, umujanama wacu mwiza udashobora kutuyobya kuko ari we utujana iyo azi ari ho iwe mw’Ijuru. Dusome   rino Jambo riri muri Amosi 5 : 4-6 ritubwira riti : ‘’ Kuko Uwiteka abwira inzu ya Istraeli ati : ‘’ Nimunshake mubone kubaho, ariko mwe gushaka i Beteli. Ntimukaje n’i Gilugali, ntimukanyure n’i Berisheba kuko i Gilugali hazajyanywa ari imbohe, n’i Beteli hazaba imisaka. Ahubwo, mushake Uwiteka kandi ni bwo muzabaho, kugirango adatungura inzu ya Yosefu ameze nk’umuriro ukongora I Beteli, hataboneka uwokuwuzimya ‘’. Rero, Imana, ntishaka ko tuyishakira hirya no hino aho idashobora kubonerwa. Aho kuyibonera turahazi ni mw’ijambo ryayo honyene  ni muri Yesu-Kristo. ‘’Ni we nzira itazimiza, ngo nitumubere abagenzi ‘’.    
Abivanguye na byose, na bose, bakifatanya ku Mana, nibo Imana yita abarokotse, kandi inzira yo kurokoka mwese mwarayimenye, ni Yesu-Kristo, ni we nzira itugeza ku Mana yonyene. Ni bo bashobora kwegera Imana bakabana nayo, bakaba kumwe n’Imana, nayo abandi, bazaba kure yayo. Uwiteka muri Yesaya 45 : 20  aratubwira ati : ‘’ Nimuterane muze munyegerere icyarimwe, mwa barokotse bo mu mahanga mwe. Abaterura igiti cy’igishyushyanyo  cyabo kibajwe, bagasenga Ikigirwamana kitabasha kuvuga nta bwenge bagira ‘’. 
Abantu rero, kugirango duhirwe mu nzira zacyu zose, tugomba kwiringira mu Mana imwe rudende , kandi tugashakana imbaraga n’ubwenge bwacu bwose kumenya Imana. Kuko ntawiringira mu wo atazi. Kutamenya Imana, ni ko kwabereye intambamyi benshi yo kutabasha kwizera Imana.  Abantu benshi bakomeje kwihenda ku Mana no kuyitiranya. Bayitiranya n’abana b’abantu, bayitiranya na Satani, bayitiranya n’iby’isi, muri make, bayitiranya n’ibigirwamana byabo. Ibyo, ni byo byabaviriyemo  kwimura Imana, kuyitera umugongo, kuyima amaso, kuyishira haruhande no kunyuranya na yo.  Ibyo rero ni na byo byatumye abantu bahinyura Imana, bayihindura inyantege nke, idashoboye, ha kuyirukira bakirikira Satani n’ibitagira umumaro byose.
Ijambo riri muri 1 INgoma  17  : 2  riratubwira riti ‘’ Kora uko umutima wawe ushaka kose, kuko Imana iri kumwe nawe “.  Wewe, icyo ufite gukora, ni ukwivangura n’ibintu byose, ukivangura n’abana b’abantu, ukivangura na Satani, ukaba kumwe n’Imana gusa, ubundi icyo umutima wawe wipfuza cyose uzakibona, kandi uzahirwa, ugire umugisha w’Imana, kandi Imana izagutetesha inezereze umutima wawe. 
Twebwe icyo tugomba gukora ni ukuba kumwe n’Imana gusa, ubundi, ubuzima bwacu nitwamara kuburundurira mu Mana, ni iki Imana itazaduha kugirango itunezereze ? Nta na kimwe, turi abana be ikunda kurusha ibiremwa bindi byose yaremye. Mbese nk’uko yivugiye, abo yahaye Umwana we w’Ikinege ngo abapfire, yareka gute kumuduhana n’ibyiza byose ? Ni twe twinaniwe. Twakire Yesu by’ukuri tubane na we, ubundi musome amasezerano y’abari kumwe n’Imana ayari yo muri Yesaya 60. Ndayabatuye. Muyisomere hama muve mu bwoba no mu gushidikanya. Imana ni Imana ikurikirana Ijambo ryayo kugirango irisoze, upfa kuba uryemera gusa wararigize iryawe.   
Umwami Yesu, hari Ijambo yatubwiye we ubwe atugira Inama ku byo tugomba gukora kugirango tubane n’Imana tugumane na yo. Yaratubwiye muri Yohana 14 : 21 ati : ‘’Ufite amategeko yanjye akayitondera ni we unkunda, kandi unkunda azakundwa na Data, nanjye nzamukunda mwiyereke. Umuntu nankunda azitondera Ijambo ryanjye, na Data azamukunda, tuzaza aho ari tugumane na we ‘’. Kandi, Itegeko ry’Imana ni iri : ‘’ Ni ukwo twizera izina ry’Umwana wayo Yesu-Kristo tugakundana nk’uko yadutegetse. Kandi, uwitondera amategeko yayo, aguma muri yo, na yo ikaguma muri we, kandi ikitumenyesha ko iguma muri twe, ni Umwuka yaduhaye ‘’. ( 1 Yohana 3 : 23 -24 ) . Hama ku murongo wa 22 w’iki gice, Ijambo ry’Imana rikongera rikatubwira riti : “ Kandi icyo dusaba cyose, tugihabwa na yo. Kuko twitondera amategeko yayo “.   Urumva rero, nyimba dufitiye urukundo Imana n’abantu, tukaba twarakiriye Yesu-Kristo  tukamwizera, ni igiki cyatuma dushishikara kwiringira mu bitagira umumaro, ko turi kumwe n’Imana, twahagizwa n’iki, ni igiki kiduhahamura ? Ni igiki kiri kudutera ubwoba ? Twiriringire mu Mana imwe rudende, ni yo byose. 
Nipfuza imbere yo kurangiza kino kiganiro kugira icyo mvuga ku bihe turimo byo kwibuka abacu batuvuyemo tutabanze. Iki ni igihe umwanzi ahagurukira gukora cyane kugirango atwigize kure y’Imana kugirango atwihebeshe dutandukane n’Imana. Satani umurimo we, ni uwo guharabika Imana ayivuga uko itari. Ububi bwe n’ibyo akora akabyitirira Imana kugirango twangane n’Imana, dutandukane nayo, aduteshe umunezero n’imigisha yose yo kuba kumwe n’Imana nk’uko yagize Adamu na Eva, tukaba tukiriho dusogongera ku ngaruka z’uburyarya bwe n’amanyanga ye. Ubu yahagurukiye kutwongorera atwibutsa ibibi byose twabonye. Twibuke abacu, ariko ibindi tubirenzeho amaso. Ubu Satani ari kutwongorera aduheza mu gahinda, atwosha kutababarira, ngo ibyo badukoreye n’Imana ntiyabababarira. Imana nibasaba imbabazi abakoze ibara, izabababarira. Ariko nibatazisaba ntazo bazabona. Kandi n’abacitse kw’icyumu nibatababarira, ntabwo nabo bazababarirwa ibyaha byabo, bazatakaza ubugingo buhoraho. Ntabwo Imana itubwira ko hariho ibibi abandi badukorera tutabasha kubabarira, tugomba kubabarira byose. Yesu yaratubwiye muri Matayo 5 : 14 ati : ‘’ Kuko nimubabarira abantu ibyaha byabo, na So wo mw’I juru azabababarira namwe, ariko nimutabababarira abantu, na So nawe, ntazabababarira ibyaha byanyu ‘’. 

Ibi, ndi kuvuga, nzi neza ko bitoroshe. Ariko ku Mana ntakidashoboka. Kandi Imana iradusaba gutabarana no guhozanya kugirango tuzibe icyuho cy’abatuvuyemo, noneho abasizwe iheruheru, abatakaje ababo bose, tubasubizemo ibyiringiro tubasura, tubaganiriza, tubafasha mu byo dushoboye. Tugomba kubereka urukundo, kugirango tubasubizemo ibyiringiro. Imana irashaka guhoza abarira, ariko nitwe azakoresha, nitwe azakoreramo. Twemere Imana idikoreremo twese dufashanye, buri wese areke gukomeza kwitekerezaho no kwihugiraho, ahubwo,  abanyarwanda bagifite kwiheba, abagihahamuka, tubakure mu gahinda ku bwo kugirirana neza. Reka urukundo rwuzure mu mitima yacu , dukure urwiri n’inzangano  ndetse n’amashari hagati yacu. Reka buri wese yumva ko haraho Imana yamugejeje mu kumukomeza akomeze  abandi. Buri wese yihe inshingano yo guhoza basi umuntu umwe yari yihebye, amugaragarize urukundo Imana imukunda, na we azasubizwamo ibyiringiro yiyegurire Imana yo yonyene. Mwibaza Yesu avuga ati : “ Abarushe n’abaremerewe, ni munyegere ndabaruhura “ ( Matayo 11 : 28 )  Kiretse ibikorwa n’Umwuka we Wera, ibigomba gukorwa n’imbaraga z’umubiri, ni twe tugomba kubikora.  Umwami Yesu, hari ibyo ashaka kudukoresha kugirango abandi batabarwe bave mu gahinda banezerererwe impuhwe z’Imana. Tumwemerere rero dutekereze ku bandi. Muri buno butumwa ndi kubagezaho, haraho Imana ivuga ngo : Si njye nazanye imibabaro, ni mwebwe kuko ntacyo mukora. Erega na genocide, iyo Itorero ry’Imana rihagurukira kuyirwanya rikitandukanya n’abicanyi, bakanyegeza abahirwa bukware, abahungiye mu makiriziya n’amasengero  bakabanyegeza, imiryango y’abakristo ikanyegeza abaturanyi babo, n’iyo iba yari guhitana bake. None, Itorero ry’Imana ryafatanije n’abanyapolitiques bakora ishyano. Abantu babura aho berekera. Bahungira mu butegetsi bakabica, bahungira mu bantu biyita ab’Imana bakicwa, bahungira mu bo basengana ga bakabatanga. Buri wese yarakwiye kwumva uruhare yagize muri iriya genocide akihana. Atari no ku giti cya buri muntu gusa, ahubwo no ku bwa institutions cyane cyane zitwa iz’iyobora mitima. Twihane kandi dusubize mu ngiro ibyo twangirije. Ego, ntidushobora kuzura abapfuye, ariko numva Itorero ry’Imana ko rikwiye guhagurukira rimwe rikitaho abacitse kw’icumu rikabasanasana, rikabikorerera imitwaro, rikababera umuryango nk’uko rigomba kumera. Umwami Yesu hari mukugera ko apfa ku musalaba yasengeye intumwa ze muri aya magambo ati : Sinsabira aba bonyene, ahubwo ndasabira n’abazanyizezwa n’Ijambo ryabo ngo bose babe umwe nk’uko uri muri jye Data nanjye nkaba muri wowe ngo nabo babe umwe  muri twe nk’uko natwe turi umwe. Jyewe mbe muri bo nawe ube muri jye, ngo babe umwe  rwose, ngo ab’isi bamenye ko ari wewe wantumye, ukabakunda nk’uko wankunze.                                         ( Yohana 17 : 23 ). Rero, muri kino cyunamo, twisubireho, tugaragaze koko ubumwe bwa kivandimwe, kandi twuzuze urukundo hose dusabiranire. Hari n’abariye impfubyi, babiba amasambu, babiba ibyo ababyeyi babasigiye nk’amazu, kandi, hari n’abibwa n’abavandimwe b’ababyeyi babo, barangiza bagasigara bahiga ubugingo bwabo ngo babice babakureho noneho bitwarire ibyabapfuye ata nkomanzi. Nabyumvise kuri radiyo abana b’impfubyi bariho bataka. Numvise mbabaye kandi nta muntu ufite umutima bitababaza. Icyakora ababikora bose, n’abariho biyobagiza gukemura ibyo bibazo, mumenye ko kimwe mu bizanira abantu umuvumo ni ukurya impfubyi. Kandi mumenye ko bafite Se ukomeye, uteye ubwoba, Intare yo mu muryango wa Yuda. Umunsi yahoye abana be mwariye, muziboneraho. Ntimurye ngo muryame muriho murya umuriro. 

Uno munsi Imana iri kutubwiza Ijambo riri muri Yesaya 1 : 16-17 iti : ‘’ Nimwiyuhagire mwiboneze, mukure ibyaha byo mu mirimo yanyu bive imbere yanjye, mureke gukora nabi. Mwige gukora neza, mwige gushaka imanza zitabera, murenganure abarengana, mucire impfubyi urubanza, muburanire abapfakazi. Nimwemera mukumvira muzarya ibyiza byo mu gihugu. Ariko nimwanga mukagoma, inkota izabarya, kuko akanwa k’ Uwiteka ariko kabivuze ‘’.  Ibibazo by’abacikacumu ni byinshi. Ese, abagore b’abacikacumu bubakanye n’abo badasangiye ubwoko bahora batotezwa n’abagabo babo bangana iki ? Ni benshi babuze iyo baja n’iyo bava, bahora batotezwa bagahora ku nkeke, bamana ubwoba bwo kwicwa. Nyamara, abanyarwanda, twari dukwiye gukura amacakubiri mu mitima yacu. Ibaze kwanga ukanga n’uwo mwabyaranye umuziza uko yavutse kandi wamutwaye umuzi ? Nyimba wanga uwo mwubakanye, uwo hanze we bimeze bite ? . Kandi ikibazo kihari, kubera uburyarya buba muri twe, haruwo wabiha ko afite amacakubiri mu mutima, eka da, tugenda dusekeranira turyaryana. Watunyereraho ukarwa. Ingo zirara zisha n’ijoro, ku murango zikazima. Nyamara, tumenye ko nta munyamoko azahonyora mu bwami bw’Imana. Yaba umuhutu cyangwa umututsi. Imana ntinegurizwa izuru. Ni tubiba amacakubiri, tuzasarura kurimbuka. Imana rero itureba no mu mitima, ni yo izaducira urubanza. Na ho twishushanya, imbere y’intebe y’imanza, ntituzabasha kwishushanya, kuko Imana izatugaragaza uko duteye, uko dutekereza n’ibyo twakoze byose. Ndetse n’ibyo twakoreye mu mwijima bizagaragarizwa mu mucyo w’itangaza. Abantu bari gutera umujinya Imana, mwibaza ko ari hehe muzawuhungira. Nta handi atari ukwisubiraho hakiri umwanya tugasaba  imbabazi hakiri kare, kandi tukababarira byimazeyo abatubabaje bose, ndetse n’abatwiciye tukabababarira, tukisunga Yesu-kristo tukamwizera ni we Bugingo bwacu. 
Abanyarwanda bakibasha kwumvya n’Imana mukwiye gusenga cyane tugasengeranira tugasengera imitima y’abanyarwanda. Mu by’ukuri ntibyoroshe, ibintu twabayemo by’inzangano n’amacakubiri, byaratewe biramera kuva kera bigaba n’amashami. Hari Ijambo Imana yigeze kumbwira muri 2008, igihe ingengabitekerezo yari yakabije mu mashure, ngo, intambara y’amasasu mwarayinesheje, ariko intambara y’ingengabitekerezo, ntimuzayinesha, mwebwe abanyarwanda mudaciye bugufi ngo mwakire Yesu mukizwe, Umwuka Wera wanjye ubashe kubarwanirira ukize imitima yanyu, kuko ni intambara  y’imyuka. Rero, nta kindi dufite gukora atari ugusengera igihugu cyacu abantu bagakizwa, tukava mu bubata bwa Satani utuyoboza ibitekerezo bibi bye byo guhorana amakimbirane mu mitima yacu, noneho tukayoborwa n’Ijambo ry’Imana ariwe Yesu-Kristo aherekejwe n’Umwuka Wera. Ijambo ry’Imana n’Umwuka Wera w’Imana, nibo bazaduhindura ibitekerezo bakatwuzuza urukundo, abana b’Urwanda tugafatana mu nda tukaba umwe.      
Reka rero mbagezeho ubutumwa Imana yampaye kubagezaho ku bw’ibihe turimo by’Icyunamo. Imana iratuzi, izi ibyo twanyuzemo, kandi yitayeho imibabaro yacu, irashaka rero ko tuyitabaza,  tugendana nayo kugirango idutabare twese. 
Uwiteka Imana yacu atuvugishije muri aya magambo ati : ‘’  
‘’NTIMUGAHERANWE N’AGAHINDA SO WO MW’IJURU ARAHARI’’ 
Igihe kiraje aho ibintu bigiye guhinduka, Sinzabivuga uko bikwiriye ariko ni igihe cyo gushakisha mu maso hanjye. Kuko vuba ahangaha, nta mpamvu muzabona yo kuba mutampindukiriye. Haraje igihe gikomeye ku banyabyaha. Abo mvuga ni abazi ijambo ryanjye ariko ntibarigumemo. Ni igihe cyo kubabarira byose kuko nanjye mbababarira byose. Ni igihe cyo gusaba imbabazi kuko ejo ni undi munsi. Mwiyeze imitima yanyu ntihasigaremo agatotsi na gatoyi. Ibikomere byanyu ntabwo bishobora kuba ibyireguzo imbere yanjye. Mubinzanire mbibavure kuko ni jye muganga wenyene uvura imitima ikomeretse. Mube ab’ukuri buri gihe, ntimugahe icyuho Satani cyo kubabohera mu gahinda n’imibabaro. Munsabe ubufasha buri igihe nzabaruhura. 

Kwuzuza imitima yanyu agahinda, inzigo n’imibabaro, ntakindi bibamariye atari ukwicukurira icyobo. Munsange, nzabaha imbaraga n’ubushobozi byo kubabarira. Kandi ndabibabwiye, uwutazababarira ntazabona Ubwami bwanjye. Mu rupfu, ntimubonemo iherezo ribi riteye ubwoba. Kuko iyo muri muri njye, ni uburuhukiro bugeza mu bugingo buhoraho. Mubeho ubuzima bwanyu mu Rukundo, mu kuri no mu kubabarira. Nimubigenza mutyo, Satani ntazigera abanesha. 

Ndiho mbwira  abana banjye bibaza ko ibikomere byabo byakize. Ariko nyimba bikibababaza, n’uko bitarakira. Mumpindukirire by’ukuri, ndakiza byose.

Ndiho mbwira abana banjye bahaye igice cy’umutima wabo agahinda n’umubabaro ngo baze i wanjye kugirango nsane imitima yabo, kuko muri njye honyene, ni ho haba icyizere ( Espoir et Esperance ). Ndi kuvugana n’imitima yoroshe, yataye icyizere cyose kuba arijye mutura imibabaro yanyu. Kuko Imitima yanyu ndayigenzura buri gihe ngasanga hariho iyuzuye inzangano. Ndabibabwiye ko ntashobora kwinjira mu mitima imeze gutyo. Ariko mu mitima imeze gutyo, bayinyeguriye, nabasha kuyikuramo urwango, nkarusimbuza urukundo. Mube abatagatifu kandi mube abere kugirango ku munsi muzapfiraho muzabe mufite amahirwe yo  kuzicarana nanjye.  Amen   

Jean 4;7 , Matayo 15, Luc 6; 37-39 , Jean 13 , Abakolosayi 4; 2-6 , Luc 6, 20- 38 ( uzakurikiza   rino jambo, ijuru rizaba rimikinguriwe ) ; Luc 6 

Turagushimiye Mana ku bw’imbabazi n’urukundo udukunda, byatumye wicisha bugufi, ukaza kuvugana n’ubwoko bwawe. Amen 
1 KWIYUHAGIRA 
Intambwe ya kabiri yo kwimuka ni ukwiyuhagira. 

Kwiyuhagira mu buryo bw’Umwuka, harimo na none intambwe 2 : 

1. Kwatura ibyaha 

2.  kubatirizwa mu mazi menshi

                                            Kwatura ibyaha 

Nk’uko twabivuze tugitangira, iyo tugomba kuva mu ngo zacu, tugasohoka tukaja ahandi hantu cyangwa aho duhura n’abandi, turiyambura imyenda twambara mu ngo zacu, twarangiza tukiyuhagira, hama tukambara indi myenda. 

No mu buryo bw’Umwuka ni uko bimeze. Iyo tugomba kuva munsi y’Ubwami bwa Satani twimukira munsi y’Ubwami bw’Imana, ntabwo bishoboka ko tugerayo dusa uko twasaga, ntabwo tugeranayo imicyafu y’imitima yacu ari byo byaha twakoreye kwa Satani aho twari twarabereye imbohe. Mu Bwami bw’Imana ni ahera, tugomba kuhagezwa no kuba twejeje. Imana ni iyera, tugomba natwe kwera nka we, kugirango tube dukwiriye kuyegera no kuba munsi y’ubutware bwe. 

Iyo wamaze kurushwa n’ibyaha, ugafata ingamba yo gukizwa ukakira Yesu-Kristo, ugomba udatinze gufata umwanzuro wo kwisubiraho, ukava mu byo wahoramo. Ukava muri za Kamere zari zarakubase. Hari ababa barabaswe n’uburakari, ubwoba, ububeshi, ubujura, ubusambanyi, ubwibone, ishari, inzigo,  n’ibindi dushobora kwisomera mu Bagalatiya 5 : 19-21, aho Pawulo yatubwiye neza ingeso za Kamere izarizo, zidutandukanya n’Imana. 

Intango yo kwisubiraho tukabivamo, ni ukubanza tugafata umwanya wo kwisuzuma neza tukamenya ibyaha byose twakoze imbere y’uko twakira Agakiza, noneho tugafata ingamba yo guheba kubikora. Na none, kwakira Agakiza noneho tugashishikara gukora ibyaha nk’uko twabikoraga kera, nta cyo byaba bimaze. Kuko, gukizwa, ni ugukizwa kamere y’icyaha ari yo kamere ya Satani, ukagira kamere y’Imana ariyo kamere yo gukora ibyiza. Ni ukuva mu bibi ugakora ibyiza. 

Guheba kubikora rero, bitangirira mu kwicuza, tukihana, twatura ibyaha byose twakoze. Uwo, ni umurimo dukora twitonze, buhoro buhoro. Imana ntabwo ifata chronometre ngo ivuge ngo nurenza amasaha aya naya utararangiza kwihana, ndakujugunya, cyangwa ati : Ndakwica. Oya Imana itugenza buhoro kandi Imana ni yo ibidufasha. Imana irabizi neza ko kuva muri kamere y’icyaha twavukiyemo ko bitoroshe. Ni cyo gituma atugenza buhoro ataduhutaza. Icyo Imana ishaka, ni uko ugira ishaka ryo kubivamo, ukamwereka ubwo bushake bwo gutandukana n’ikibi. Imana nayo irabigufashamo. Ikaja ikwibusta ibyo udakora neza, ikaja igukosora ikubwira uko ugomba kubigenza kugirango wikosore. Ikaja ikwibutsa ibyo utihanye, ikaguhishurira ingene ugomba kubigenza kugirango ubabarirwe. 

Muri Yesaya 52 : 9-12, Ijambo ry’Imana riratubwira riti : ‘’ Ni muturagare muririmbire hamwe munezerwe mwa myanya y’I Yerusalemu mwe yabaye imyirare, kuko Uwiteka ahumuriza abantu be, acunguye I Yerusalemu. Uwiteka ahina umwambaro wo ku kuboko kwe kwera imbere y’amahanga yose, impera z’isi zose zizabona Agakiza k’Imana yacu. Nimugende nimugende musohokemo ntimukore ku kintu cyose gihumanye muve muri Babiloni hagati. Yemwe bahetsi bahetse ibintu by’Uwiteka, murajye  mwiyeza. Ntimuzavayo mwiruka, kandi ntimuzagenda nk’abahunga, kuko Uwiteka azabaja imbere, Imana ya Istraeli ni yo izabashorera “.  

Hano muri Babiloni hagereranywa no mu byaha kwa Satani. Ngo duhahunge, ngo ariko ntituzavayo twiruka nk’abahunga, tuzavayo buhoro buhoro, Imana yacu ni yo izadushorera, kandi ni nayo izatuja imbere. 

Tugomba rero kwatura ibyaha twakoze. Dushobora kubyaturira umukozi w’Imana, cyangwa tukabyaturira imbere y’Itorero, ndetse no muri za groupes dusengeramo. Tugomba gusaba imbabazi Imana z’ibyo twari twarakoze tutarakira Agakiza byose kugirango tubabarirwe. 

Ijambo ry’Imana riratubwira neza uko tugomba kubigenza. Kwihana ibyaha, ntabwo ari ugufatira ingamba mu mitima yacu gusa, ngo tugerageze kubireka, tugomba no kubyatuza akanywa kacu ko tubyihanye, ko dufashe ingamba yo kutazabisubiramo. 

a. Ugomba kubanza wewe ubwawe ukibabarira

Kwiyuhagiraho imyanda yose y’ibyaha, ni ukubanza wewe ubwawe ukibabarira. Ukemera koko ko ari wewe wabikoze, ukavuga uti Mana, ni byo narabikoze, sinabihakana, ariko akenshi ibyo dukora tutaramenya Imana, ibyinshi tubikorera mu bujiji, kubera ukutamenya ubushake bw’Imana, ubundi, tukabikora tuzi ko ari bibi, ariko kamere ikatunesha. Ibyo byose, ni ibituma nawe wibabarira, noneho, iyo umaze kwibabarira, ucya wumva ko n’Imana ikubabarira. Hari abantu batazi kwibabarira, noneho bakumva ibintu bakoze n’Imana itabasha kubibababarira. Iyo, ni icyo twita sentiment de culpabilite. Umwanzi ahora akwumvisha ko naho wasaba imbabazi, ibyo wakoze birarengeje, ntiwababarirwa. Imana, nta na kimwe itababarira, dupfa gusaba imbabazi gusa tubinyujije mu buryo yatubwiye, kandi twihanira kureka, atari ugupfa kubikora nk’umuhango bitavuye ku mutima. Tugomba gufatira ingamba mu mitima yacu, mu bitekerezo byacu, hama tukabyatura twemeza ku mugaragaro ko ibyo twakoze ari bibi kandi ko  tutakibisubira.   

b. Tugomba gusaba imbabazi abo twababaje. 

Tugomba gutekereza ku bantu bose twababaje mu buryo bunyuranye, tukabasanga, tukabasaba imbabazi. Ndetse, tugasubiza no mu buryo ibyo twaba twarangirije. Nyimba twarabibye, tubasubize ibyo twabibye. Nyimba tutakibifite, tubahe indishi. Nyimba twarababesheye, tubasubize icyubahiro twabakuyeho. 

Umwami Yesu yabitwibwiriye muri aya magambo ati : ‘’ Nuko, nujana ituro ryawe ku gicaniro, ukahibukira mwene so ko afite icyo mupfa, usage ituro ryawe imbere y’igicaniro ubanze ugende wikiranure na mwene so, uhereko ugaruke uture ituro ryawe “ . Matayo 5 : 23 -24 

Urumva rero, no gusenga, kugirango amasengesho yawe yumvikane, banza wiyunge n’abo mufite icyo mupfa, ni ho Imana izakwishimira. Nyimba utameraniye neza n’abantu, ufite ibyo wababangamiyemo, banza wikiranure na bo, ureke kwishushanya imbere yabo. Basabe Imbabazi, n’Imana izaheraho iziguhe. 

c. Tugomba kubabarira abatubabaje bose tukabakunda, tukabagirira neza 

Tugomba gutekereza neza ku bantu boba baratugiriye nabi, bakatubabaza twoba tutarababarira tukabababarira. Iryo ni itegeko ry’Imana. Kandi Imana yabitubwiye incuro nyinshi. Umuntu utababarira, ntazabasha kubona Imana. Kuko umutima we uzaba ushaririye, uzaba urimo ibikomere, kandi Imana ntiza ibana n’imitima idafite amahoro n’akanyamuneza. Pawulo we yayise imitima ihumanye. Tugomba rero guhumanura imitima yacu tubabarira bose, kandi tubabarira byose ata na kimwe gisigaye. N’aboba baratwiciye abantu tugomba kubababarira. 

Umwami Yesu igihe yatwigishije gusenga yaratubwiye ngo tuje mu byo dusaba Imana tumusaba kuduha ubushobozi bwo kubabarira. Mu by’ukuri, ntibyoroshe. Atari Imana ibidushoboje ntitwabibasha. Buriya, gusaba imbabazi bisa n’aho aribyo, ariko kubabarira umuntu yakugiriye nabi akurenganya, atari imbaraga z’Imana zigushoboje, ntiwabyishoboza. Umwami Yesu rero yaratubwiye ati : Nimusenga mu masengesho yanyu ntihakaburemo iri Jambon go : ‘’ Uduharire imyenda yacu nk’uko natwe twahariye abarimo imyenda yacu’’.  Kuko nimubabarira abantu ibyaha byabo, na So wo mu IJuru, azabababarira ibyaha byanyu, ariko nimutababarira abantu, na So nawe, ntazabababarira ibyaha byanyu.  ( Matayo 6 : 12, 14 ).

 Urumva rero, kugirango tubabarirwe, haricyo natwe bidusaba, ni ukubanza kubabarira abatubabaje bose, kandi natwe tugasaba imbabazi abo twababaje. Kandi, tugomba kugira ubutwari bwo kubabarira n’abatadusabye imbabazi. Tugomba kwibohora mu buryo bwose, tukikiraho umugayo wose Imana itubonana, ndetse n’uwo abantu batubonana, tugomba kuwikuraho.  

Umwami Yesu ageza kubabarira kure cyane. Ntatubwira kubabarira abatugiriye nabi gusa ngo bibe bikwiriye, ahubwo adutegeka no kubakunda. 

Muri Luka 6 : 27, Yesu yaratubwiye ati : ‘’Ariko ndababwira mwebwe abumva ngo : Nimukunde n’abanzi banyu, mugirire neza ababanga, mwipfurize neza ababavuma, musabire ababangiriza. ……………, mugurize abantu mudatekereza ko bazabishyura. Ni bwo ingororano zanyu zizaba nyinshi, namwe muzaba abana b’Isumbabyose, kuko igirira neza ababi n’indashima. Mugirirane imbabazi nk’uko So nawe azigira ‘’. 
Lero kugirango wemerwe n’Imana ko uri umwana we, ugomba kwuzura ubuntu, ukagira urukundo rwuzuye impuhwe rutarobanura, nk’uko Data ameze. Yanga icyaha ntiyanga abagikora. Natwe, tugomba kwanga ibibi abandi badukorera, ariko bo tugashishikara tukabakunda. Ku nabi badukoreye, tukabitura ineza. 

Mu Baroma 12, 17- 21 Ijambo ry’Imana rirongera rikaduhugura neza riti : ‘’ Ntimukiture umuntu inabi yabagiriye. Niba bishoboka mu rwanyu ruhande, mubane amahoro n’abantu bose. Bakundwa, ntimwihoranire, ahubwo umwanzi wawe nasonza, umugaburire, nagira inyota, umuhe icyo anywa, kuko nugira utyo, uzaba umurunzeho amakara yaka ku mutwe. Ikibi cye kukunesha, ahubwo unesheshe ikibi icyiza ‘’. 

d. Kwatura ibyaha byacu 

Nk’uko twabivuze kare, tushobora kwaturira umukozi w’Imana, twihereranye turi babiri, akatugira inama, akadusengera, akadusabira imbabazi, Umwami Yesu akatubabarira. 

Dushobora no kwaturira ibyaha byacu imbere y’Itorero ry’Imana, umushumba akadusabira imbabazi, cyangwa umukozi w’Imana wese uhari, tukababarirwa. 

Dushobora kwaturira ibyaha byacu muri za groupes z’amasengesho dusengeramo. Ubundi, imbere yo gutangira gusenga, ndetse n’imbere yo gutangira amateraniro, twagombye kubanza kwatura ibyaha byacu tukiyeza, kugirango iteraniro ryacu ribe iryera n’Imana ibashe kua kutuyobora no kubana natwe. 

Kwatura ibyaha byacu kugirango tubabarirwe, tubitegekwa n’Imana, kandi mu bubasha Yesu yasigiye intumwa ze, harimo ko bagomba kubabarira ibyaha, kandi Yesu yarababwiye ngo ibyo bazaboha kw’isi bizaba biboshe no mw’ijuru, n’ibyo bazabohora mw’isi, bizaba bibohoye no mw’ijuru. 

Muri Yohana 20 : 21 Yesu amaze kuzuka yiyereka abigishwa be arababwira ati : ‘’Amahoro abe muri mwe. Uko Data yantumye nanjye ni ko mbatumye, amaze kuvuga atyo, abahumekeraho ati : Nimwakire Umwaka Wera. Abo muzababarira ibyaha bose bazaba babibabariwe, abo mutazabibabarira bose bazaba batabibabariwe’’ Urumva rero, uko Data yamutumye kubabarira abari mw’isi atamutumye kubaciraho iteka, natwe ni ko bimeze, abahamagariwe n’Umwami Imana gukora umurimo we, bafite ubwo bubasha bwo gusabira abandi kugirango bababarirwe. 

Ubundi, hari n’andi magambo ari muri Bibiliya aduhugurira gusaba imbabazi Imana twatura ibyaha byacu. Ni ko Imana yabitegetse. Ntihakagire rero umuntu azababesha ngo ababwire ibindi.

’’ Mwaturirane ibyaha byanyu musabirane, kugirango mukizwe’’. Amen ( Yakobo 5,16).                                                                                   ‘’Uhisha ibyaha bye ntazagubwa neza , ariko ubyatura akabireka, azababarirwa’’. Amen.                  ( Imigani 28, 13 ).                                                                                                                       
 Iyo watuye ibyaha byawe Imana irakubabarira, Umwami Yesu akakwuhagiza amaraso ye ugasigara wera de . ‘’Nituvuga ko ari nta cyaha dufite, ukuri kuba kutari muri twe, ariko nitwatura ibyaha byacu, ni yo yo kwizerwa kandi ikiranukira  kutubabarira ibyaha byacu no kutwezaho gukiranirwa kose. ‘’ Amen. ( 1 Yohana 1, 8-9 ). Umwami Yesu, ahora adutegereje adutegeye amaboko, kugirango igihe cyose twiyanduje ahagurukire kutweza. Icyo adusaba gusa ni kimwe : Ni ukwatura ibyaha byacu. Kandi ntitubyatura gusa tukimara gukizwa, tubyatura n’igihe cyose twateshutse tukava mu bushake bw’Imana. 

Mu Byahishuwe 22 : 14, Ijambo ry’Imana ritubwira riti : ‘’Hahirwa abamesura ibishura byabo kugirango bemererwe kwegera cya giti cy’ubugingo’’ . 
Imana rero iradusaba guhora twicuza tukatura ibyaha byacu tugasaba Imana imbabazi, igihe cyose twibonaho umugayo imbere y’Imana kugirango duhore twejeje. Kuko nk’uko Imana yabivuze, abatejeje ntibazabona Umwami Imana. Dusabwe rero kudakomeza gukinisha ibyaha, duhore twitunganije, twitegurira guseruka imbere y’Intebe y’Imana tudakorwa n’isoni. Ibyaha, ntitukabitindane, tubyiyambure vuba na bwango. Twirirwe nk’abatiriza umunsi, kandi turyame nk’abatazabyuka. Gukina byararangiye. Twiyeze amanywa n’ijoro, kugirango tubashe kubana n’Imana muri ino si, no inyuma y’ubu buzima. Utazabanira n’Imana mw’isi, ntabwo azabanira nawe mw’ijuru. Ijuru ritangirira mw’isi, n’umuriro ni ukwo. Ingaruka z’ibyo dukora, tuzabanza kuzisogongerera mw’isi. 

